Балаларның экологик фикер йөртү сәләтен үстерү
(Зурлар төркеме балалары өчен экологик шөгыль)
Гүзәл ГАРИФҖАНОВА,
Әтнә районы Олы Мәңгәр балалар бакчасы тәрбиячесе
Максат. Балаларда табигать белән кызыксыну уяту, тәҗрибә үткәрү нигезендә экологик фикер йөртүне үстерү; табигатькә сакчыл караш тәрбияләү, үсемлекләрне үстерүгә теләк уяту.
Алдан эшләнгән эшләр. Үсемлекләр турында китаплар уку, рәсемнәр карау. Табигатьне тәүлекнең төрле вакытларында һәм фасылларда күзәтү. Табигать почмагында күзәтүләр, эшләр. Орлык, ашлык төрләрен карау. Төрле зурлыктагы орлыкларны туфракка утырту. Суганны туфракка, җылы һәм салкынча суга утырту. Тамырларының кайсы савытта алдан чыгуын карау, өйрәнү. Кыяк чыгуын билгеләү. Рәсемнәрен ясау.
Балалар эшчәнлеге: уен, тәҗрибә үткәрү, аралашу, матур әдәбият әсәрләрен аңлау.

Эшчәнлек барышы.
Тәрбияче балаларны тәрәзә янына чакыра, ел фасыллары турында табышмак әйтә.
Тәрбияче. Балалар, әйдәгез, бүгенге көнне карап китик әле. Ул нинди? Кояш чыкканмы? Кояш нинди? Әйтегез әле, хәзер елның нинди фасылы? Ә яздан соң нинди фасыл килә? Язның билгеләрен атап китик әле. Язын нинди хезмәтләр башкарыла?

Балалар, мин бүген бакчага килгәндә бер вакыйгага тап булдым. Чыпчыктан качып, кулыма бер борчак килеп керде. (Тәрбияче борчак курчагын кулына ала.) Менә ул миңа нәрсәләр сөйләде, сез дә тыңлап карагыз әле.
Борчак (папье-маше техникасы буенча ясалган театр курчагы). Мин басуда үстем, туганнарым, дусларым күп иде. Аннан безне кешеләр басудан җыеп, амбарга алып килделәр. Минем караңгы амбарда торасым килмәде. Дөнья күрәсем, кешеләрнең ничек яшәгәнен карыйсым килде. Әле менә чанадан сикереп төшеп калдым. Матур, кышкы, акка төренгән агачларны карап бара идем, әллә кайдан гына бер чыпчык килеп чыкты. Чактан гына кабып йотмады үземне. Әле ярый качып котылдым. Балалар, миңа ярдәм итегез әле. Дусларымны, туганнарымны табасым, алар янына барасым, алар белән торасым килә минем.
Тәрбияче. Күрәсезме, балалар, борчак нәрсәләр сөйли. Ул аларны миңа да сөйләде. Ә без борчакка яңа дуслар табарга булышырбызмы соң?

(Балаларның җаваплары тыңланыла.)
Тәрбияче. Борчак, без сиңа дуслар табарга булышырбыз. Ләкин аның өчен бик күп тырышырга, көтәргә туры килер.

Борчак. Мин көтәм, үземә генә күңелсез бит! Булышыгыз гына.
Тәрбияче. Балалар, әйдәгез, әлегә үзебез аңа дуслар булыйк. (Балалар идәнгә күчеп утыралар, туп белән «Ашлык төрен әйт» дигән уен уйнала.)
Тәрбияче. Борчаклар күп булсын өчен аларны нишләтергә кирәк соң?

Балалар. Үстерергә, утыртырга, басуга чәчәргә.

Тәрбияче. Ә без үстерә алырбызмы соң?

(Балалар җаваплары тыңланыла.)

Тәрбияче. Аны утыртканчы, безгә ни эшләргә кирәк? Борчак тиз тишелеп чыксын өчен ни эшлибез?

Балалар. Җир әзерлик, борчакны җылы суга салып торыйк. Ул бүртеп китәр, үсеп китәр өчен әзерләнә башлар. (Балалар борчакны суга сала.)
Тәрбияче. Балалар, сезнең борчакларыгыз үсәргә әзерләнә торсыннар, без аларны соңрак утыртырбыз. Ә хәзер мин әзерләгән борчакларны карыйк әле.

(Балалар күзәтәләр, коры борчак белән чагыштыралар, үзлекләрен әйтәләр. Аннары орлыкларны савытларга утырталар.)

Тәрбияче. Корылары каты, ә суга салганнары инде бүрткән, тамыр җибәргән, әйдәгез, шуларны туфракка утыртыйк. 

(Балалар башкарган эшләрен сөйләп бара.)
Тәрбияче. Балалар, сез ничек уйлыйсыз, борчакны җиргә кайсы вакытта чәчәләр соң?

Балалар. Яз җиткәч. Карлар эрегәч. Җир җылынгач.
Тәрбияче. Ни өчен яз җиткәч, дип уйлыйсыз? Алар үссен өчен нинди шартлар кирәк?
(Балалар җылылыкның, су һәм һаваның ни өчен кирәклеген әйтәләр.)
Физминутка.

Күмдем борчак төшен

Туфрак эченә.

Карап үсәр, дидем,
Кояш йөзенә.
Көн дә торып иртән 

Салкын сулар сибәм,–
Үстерәсем килә тиз генә.

Шытып чыкты минем
Яшел борчагым.

Һава сорап сузды 

Сары борынын.

Кояштан нур алды,

Нәфис яфрак ярды,

Күчердем иркенгә. 

Бакча ясадым.
Шаулап үсәр минем

Яшел борчагым.

Борчаклар үскәч, 

Тәгәрәп пешкәч,

Сыйланырбыз 
Ямьле көз җиткәч.

(Хәрәкәтләр физминутка сүзләренә карап эшләнелә.)

Тәрбияче. Балалар, без сезнең белән суган, кабак, салат утырткан идек инде. Алар тишелеп чыктымы соң? Башта нинди булдылар? Аннан соң нәрсәләре күренде?
(Балалар сөйләме.)
Морфологик таблица буенча тактада төзү һәм сөйләү.

(Таблица рәсемнәре борчакның үсешен чагылдыра.
Борчак үзенең дусларын таба һәм балаларга рәхмәт әйтә.)
Тәрбияче. Миңа бүген сезнең мине игътибар белән тыңлап, бик тырышып эшләвегез, эшчәнлектә актив катнашуыгыз ошады. Борчак малаен дусларсыз калдырмадыгыз. Рәхмәт сезгә.

